
Öhtəlik hüququ haqqında ümumi məlumat
Öhdəliyin leqal anlayışı Mülki Məcəllənin 385-ci maddəsində bu şəkildə göstərilmişdir. Öhdəliyə əsasən bir şəxs (borclu) digər şəxsin (kreditorun) xeyrinə müəyyən hərəkəti etməlidir, məsələn,  pul ödəməli, əmlak verməli, iş görməli, xidmət göstərməli və i.a. və ya müəyyən hərəkətdən çəkinməlidir. Kreditorun isə borcludan vəzifəsinin icrasını tələb etmək hüququ vardır.
Göstərilən tərifdən aydın olur ki, öhdəlik mülki hüquq münasibətidir. Öhdəlik münasibətləri ilk növbədə  iqtisadi dövriyyə münasibətlərindəndir. Məsələn: alqı-satqı, icarə, podrat, daşıma və s. lakin  bu münasibətlər yalnız iqtisadi dövriyyə  münasibətlərindən deyil, hüquqa zidd hərəkətlərdən (ziyan vurma) və digər  qadağan olunmuş hərəkətlərdən yarana bilər (əsassız varlanma).
Öhdəlik  münasibətlərində subyektiv hüquq dedikdə  səlahiyyətli şəxsin yəni kreditorun  tələb hüququ, vəzifə dedikdə isə  borc yəni borclu şəxsin üzərinə düşən, yerinə yetirməli olduğu vəzifə başa düşülür.
Beləliklə, öhdəlik dedikdə  əmlakın və  digər fəaliyyət  nəticələrinin dövriyyəsini müəyyən edən nisbi xarakterli hüquq münaibətləri başa düşülür, harada ki, bir tərəf(borclu) digər  tərəfin(kreditorun) xeyrinə müəyyən hərəkətlər etməli, müqavilə də və qanunvericilikdə nəzərdə tutulan hallarda  isə müəyyən hərəkətlərin yerinə yetirilməsindən  çəkinməlidir, kreditorun isə  borclu şəxsdən üzərinə düşən vəzifələrin yerinə yetirilməsini tələb etmək hüququ vardır.
Öhdəlik münasibətlərinin tənzimlənməsi Azərbaycan Respublikası Mülki Məcəlləsinin VI-IX bölmələrində əks olunan normalar vasitəsilə həyata keçirilir ki, burada da 566 maddə öz əksini tapmışdır.


Öhdəliyin əmələgəlmə əsasları
Hər bir mülki hüquq münasibəti kimi öhdəlikdə müəyyən hüquqi faktların və yaxud onların  məcmusu  mövcud olduqda yaranır.Qanun subyektlər arasında bu hüquq və vəzifələrin yaranmasını məhz bu faktlarla əlaqələndirir. AR MM-nin 386.1-ci maddəsində öhdəliyin yaranması  üçün üç əsasın adı çəkilir ki, bu da müqavilə,zərər vurulması,əsassız varlanmadır. Öhdəliyin əmələ gəlməsinindigər əsasları isə ümumi şəkildə ''bu Məcəllədə nəzərdə tutulmuş digər əsaslar nəticəsində'' göstərilir.
Öhdəliklərin yaranması əsaslarını bu şəkildə təsnifləşdirmək olar:
1) Müqavilə və digər əqdlər. Mülki hüquq və vəzifələrin əmələ gəlməsinin ümumiləşdirilmiş əsası AR MM-nin 14.2.1-ci maddəsində də göstərildiyi kimi Qanunvericilikdə nəzərdə tutulmuş müqavilələr və başqa əqdlər çıxış edir.
Öhdəlik hüquq münasibətlərinin  əmələ gəlməsində  müqavilələrin aparıcı rolu  mülki hüququn bütün  sisteminin üzərində dayandığı başlanğıc prinsiplərlə şərtlənir ki, bunlarda-subyektlərin hüquq bərabərliyinin tanınması, müqavilə azadlığı, hüquq sərbəstliyi prinsipləridir.
AR MM-də öhdəliklərin ayrı-ayrı növlərinin hüquqi tənzimlənməsini nəzərdə tutan otuz bir fəsildən iyirmi dördü məhz   müqavilələrdən əmələ gələn öhdəliklərin hüquqi tənzimlənməsinə aiddir.
Mülki hüquqi-tənzimləmənin ümumi yolverənlik istiqamətinin öhdəliklərin əmələ gəlməsi əsaslarına tətbiqi özünü onda göstərir ki,  analiz olunan münasibətlər  yalnız qanunda nəzərdə tutulan  müqavilələrdən deyil, habelə  qanunvericilikdə nəzərdə tutulmasa da, ona zidd olmayan müqavilələrdən və başqa əqdlərdən də əmələ gəlir.Təcrübədə bu cür müqavilələrə tez-tez rast gəlmək olur.Maraqlısı odur ki, bu cür müqavilələr  qanunvericilikdə nəzərdə tutulmadıqları üçün  dövriyyə iştirakçıları  onları istədikləri termin vasitəsiylə adlandırırlar. Müvafiq ad tapmayanda isə sadəcə razılaşmanın baş hissəsində ''müqavilə'' terminini yazırlar. Təcrübədə bu cür müqavilələr misal olaraq daşınmaz əmlakın alqı-satqısını həyata keçirən firmalarda bağlanılan ''makler müqaviləsini'', tikinti şirkətlərinin tikinti tikiləcək  məkanlarda yerləşən köhnə ev sahiblərinə yeni tikiləcək binalarda köhnə evlərinin əvəzinə  yeni evlərin verilməsini nəzərdə tutan ''öhdəlik müqavilələrini'' (müxtəlif firmalar bu müqaviləni müxtəlif cür adlandırırlar), və yaxud hamımızın bildiyi Sədərək və Binə bazarlarında mağaza yeri almaq istəyən şəxslərlə bağlanılan tərəflərin fantaziyalarına uyğun olaraq adlandırdıqları müqavilələri  misal göstərmək olar.
Qeyd edildiyi kimi öhdəliklərin əmələ gəlməsi əsası kimi  əqdlər də çıxış edir. Bu əqdlər birtərəfli xarakterlidir. Birtərəfli əqdlər öhdəlik hüquq münasibətlərini yaradır,belə ki, bu əqdləri bağlayan şəxslər özləri borclu şəxslərə çevrilirlər. Misal olaraq xüsusi mükafatlandırılmanın açıq elan edilməsini, müsabiqələrin keçirilməsini göstərmək olar.(AR MM-nin 55 və 56-cı fəsilləri)
Bir tərəfli əqdlər qanunda və yaxud tərəflər arasında nəzərdə tutulan hallarda digər şəxslər üçün də hüquq və vəzifələr yarada bilər. Misal üçün əgər vəsiyyətnamədə mirasdarı məcburi pay almaq  hüququna malik olan şəxs göstərilməyibsə, mirasdan məcburi pay almaq hüququ olan şəxs miras açıldığı andan mirasdan pay almaq hüququ əldə edir.
Öhdəlik  həmçinin öz hüquqi təbiətinə görə əqd olmayan birtərəfli hüquqa uyğun hərəkətlərdən də yaranır. Bu əqdlərə AR Mülki Məcəlləsinin 57-ci fəslində göstərilən özgə işlərini tapşırıqsız aparma aiddir.Bu növ öhdəlik hüquq münasibətlərinin nəticəsi olaraq öz təşəbbüsü ilə özgə işlərini vicdanlı və  hüquqa uyğun olaraq aparan şəxs, qanunla nəzərdə tutulan hallarda  xeyrinə işlər görülmüş şəxsdən icra nəticəsində çəkilmiş xərclərin əvəzinin ödənilməsini tələb etmək  hüququ əldə edir.


Öhdəlik  hüququnun  xitamı
Öhdəliyə icra, depozitə qoyma,qarşılıqlı əvəzləşdirmə, borcu bağışlama,müddətin keçməsi nəticəsində və ya müqavilədə nəzərdə tutulan digər əsaslar üzrə tamamilə və ya qismən xitam verilir.Öhdəliyə tərəflərdən birinin tələbi ilə xitam verilməsinə müqavilədə nəzərdə tutulan hallarda yol verilir.
Əgər kreditor icranın qəbulunu yubandırırsa və ya onun olduğu yer  məlum deyildirsə,borclu icra predmetini saxlanmaq üçün məhkəməyə və ya notariata verə bilər, pulları və ya sənədli qiymətli kağızları isə notariusun depozit hesabına  qoya bilər. Depozitə qoyma barəsində borclu ləngimədən kreditora bildiriş göndərməlidir.Depozitə qoyma nəticəsində borclu  kreditor qarşısında öhdəlikdən azad edilir. Əgər depozitə qoyulmuş əşysnın qaytarılması istisnadırsa,borclu öz öhdəliyindən azad edilir, çünki bu halda depozitə qoyma öhdəliyin  kreditora icra edilməsinə bərabər tutulur.Əgər borclu öhdəliyi yalnız kreditor öz öhdəliyini icra etdikdən sonra icra etməlidirsə, kreditorun depozitə qoyulmuş əşyanı almaq hüququnu qarşılıqlı öhdəliyin icrasından asılı edə bilər.
Tələbə, yəni digər şəxsdən hərəkətin edilməsini və ya edilməməsini tələb etmək hüququna müddətin keçməsinə görə xitam verilə bilər.Əgər müqavilədə ayrı qaydada müəyyənləşdirilməyibsə ,bütün tələblər on il (adi müddət) keçdikdən sonra qüvvəsini itirir.Aşağıdakı tələblər beş il keçdikdən sonra qüvvəsini itirir:
Kirayə haqqı,icarə haqqı, kapital üçün faizlər və digər vaxtaşırı  ödənişlər haqqında tələblər;ərzaq məhsulları,qida və içki satışı və ya gələnlərə yaşayış yerinin verilməsi üzrə tələblər; zavod tikintisi,mallar satışı daşımalar üzrə tələblər, sərbəst peşə adamlarının (məsələn,həkimlərin,vəkillərin və ya məsləhətçilərin) tələbləri, habelə işçilərin  əmək münasibətləri üzrə tələbləri; məhkəmə qərarına əsasən əmələ gələn tələb otuz il keçdikdən sonra qüvvəsini itirir. Bu qayda tələbin daha qısa müddətlə bağlı olduğu halda da tətbiq edilir.Öhdəliklərin xitamı üçün müddət axımının başlanması icra müddətin  çatması ilə başlanır. Müddətin axımı tələbin icra müddətinin çatması ilə başlanır. Müddət hesablanarkən müddətin başlandığı gün nəzərə alınmır. Öhdəliyin məzmunu hərəkətsizlikdirsə, müddət bu öhdəliyin yerinə yetirilmədiyi andan başlanır. Aşağıdakı hallarda müddətin axımı başlanmır və müddət dayandırılır: öhdəliyin icrasına möhlət verildikdə və ya öhdəlik götürən başqa halla əlaqədar onun icrasından müvəqqəti imtina etmək hüququna malik olduqda; müddətin son altı ayı ərzində məhkəmə baxışının dayandırılması nəticəsində ixtiyarlı şəxs öz hüququnun məhkəmə müdafiəsini həyata keçirmək imkanından məhrum olana qədər. Bu cür imkansızlıq qarşısıalınmaz qüvvə nəticəsində baş verdikdə də eyni qayda qüvvədə olur. söhbət ərlə arvadın tələblərindən gedirsə, nikah pozulana qədər. Eyni qayda uşaqlar yetkinlik yaşına çatanadək valideynlərin və uşaqların tələbləri üçün və qəyyumluq və himayəçilik üzrə münasibətlər dövründə qəyyumun və qəyyumluqda olanın tələbləri üçün də qüvvədədir. söhbət təmsilçisi olmayan məhdud fəaliyyət qabiliyyətli və ya fəaliyyət qabiliyyəti olmayan şəxsdən gedirsə, bu şəxsin fəaliyyət qabiliyyətini itirdiyi andan altı ay keçənədək.

